
Pipaluk Olsen 

Pisortat peqqinnissaqarfianni napparsimasut elektroniskiusumik journalianut aaqqissuussassap 

kalaallisut tuluttullu atorneqarnissaat, napparsimasut isumannaatsuunerat sanngiillisinnagu, qanoq 

tapersersorsinnaaneraa pillugu apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Juno Berthelsen, Naleraq) 

Aamma 

Misissortinnissamut katsorsartinnissamullu utaqqisarnerit pillugit inatsisitigut pituttuisumik 

piffissaliussamik qulakkeeruteqartoqartariaqarnersoq, aammalu piffissaliussaq nunatsinni 

eqquutsinneqarsinnaanngippat allami katsorsartinnissamut pisinnaatitaaffik qanoq 

ilusilerneqartariaqarnersoq pillugu apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Pele Broberg, Naleraq) 

 

Demokraatit sinnerlugit Juno Berthelsen aamma Pele Broberg oqallisissatut siunnersuutinik pingaarutilinnik 

saqqummiussinerannut qujassuteqarfigaavut. 

Demokraatini pingaaruteqartutut isigaarput peqqinnissaqarfik innuttaasut toqqissisimaffigisinnaasaat, 

paasineqartutut misigiffigisartagaat aammalu pisariaqartitaminnik piaartumik katsorsarneqarsinnaaffiat 

pigissagipput.  

Elektroniskimik napparsimasut pillugit allattuiffissaq nutaaq eqqarsaatigalugu isumaqarpugut kalaallisut 

oqaatsit aallaqqaataaniit ilanngunneqarnissaat pissusissamisoortoq. 

Peqatigisaanik tuluit oqaasiisa atorneqarsinnaanerat misissorneqartariaqarpoq. Peqqinnissaqarfik nunanit 

assigiinngitsuneersunik sulisoqarnissamik pisariaqartitsivoq, taamaattumillu systemi aamma nunanit 

tamalaaneersunut atorneqarsinnaasariaqarpoq.  

Kisianni napparsimasut isumannaatsuunissaat tamatigut salliunneqassaaq. Oqaatsitigut aaqqiissutit nutaat 

teknologiilu nutaaq kukkunernik imaluunniit paatsoornernik pilersitsissanngillat.  

Utaqqisarnerit eqqarsaatigalugit isumaqarpugut napparsimasut misissorneqarnissaminnut 

katsorsarneqarnissaminnulluunniit pisariaqanngitsumik sivisuumik utaqqisariaqanngitsut. 

Inatsisitigut piffissamik killiliinissaq eqqarsaataappat, taanna aamma piviusuni atuussinnaasariaqarpoq. 

Taamaattumik sulisut, naammassinnissinnaaneq, nunatta isorartussusaa aammalu aningaasaqarneq 

eqqarsaatigineqartariaqarput.  

Taamaattumik Naalakkersuisut misissuinermut katsorsaanermullu pitsanngorsaanissamut suliniutaat 

aallartereersut maluginiarparput. Illoqarfinni napparsimavinni peqqissaaveqarfinnilu arlalinni katillugit 17-

inik nutaanik qinnguartaatitaartoqassaaq. Nunatta napparsimavissua, Dronning Ingridip Napparsimavissua,  

aamma marlunnik nutaanik CT-scanneritaassaaq. Ilulissani qitiusumik napparsimaviup nutaamik CT-

scanneritaarnissaa peqqinnissaqarfimmit pilersaarusiorneqaleruttorpoq. Taakku kingunerissavaat 

napparsimasut pilertornerusumik sukumiinerusumillu misissorneqartalernissaat. 

Demokraatini anguniagarput tassaavoq peqqinnissaqarfik pitsaassuseqarluartoq, innuttaasut 

pitsaanerusumik periarfissaqartillugit aammalu napparsimasut sapinngisamik toqqissisimanarnerpaamik 

sullinneqarnissaat. 

Taamatut oqaaseqarluta Demokraatit oqallinnermut qujapput. 


